
- Unibol -

Kitxuentzako unibertsitatea sortu zuten 2008an Bolivian. Herrietako migrazioa gelditzea
helburu, jendeak gogotsu hartu zuen proiektua. Ikasi ostean beraien herrietara itzuli eta

bertan laguntzeko prestatu nahi dituzte ikasleak.

Irati Sarasua Arabaolaza 

Boliviako indigenek badute
beraien unibertsitatea

HEZKUNTZA, LURRA ETA OSASUNA aldarrika-
pen iturri izan dira urte luzez Boliviako era-
kunde indigenentzat. Boliviako Unibertsitate
Indigena sortzea herrialdeko elkarteen,
herritarren eta gobernuaren aspaldiko asmoa
zen. 2008ko abuztuan iritsi zen hainbeste
desio zuten eguna, Boliviako presidente Evo
Moralesek egindako dekretuaren bitartez

Unibol jaio zenean, Indigena Kitxuen Uni-
bertsitatea. Proiektuaren helburu nagusieta-
koa ikasi ostean euren herrietara itzuli eta
horietan lagunduko duten pertsonak presta-
tzea da. Hala, gaur egun komunitateetan
ematen den migrazio mugimendua gelditu
nahi da, eta eskualdeen ezaugarri ekonomi-
koak indartu.

Euskal Herrian izan ziren Elizabeth Estrada eta Jaime Zambrana Boliviako Unibertsitate Indigenako kideak.

Unibertsitatea Chimoré herrian dago
kokatua (Cochabamba izeneko departamen-
tuan, Bolivia erdialdean) eta 500 ikasle inguru
ditu. Oihanean, elikagaien industrian, agro-
nomian eta arrantzan lan egiteko prestakun-
tza ematen zaie, eta hainbat titulazio eskain-
tzen dira, burututako urte kopuruaren
arabera: unibertsitatea amaitutakoan, goi-tek-
nikaria, lizentziatua edo inge-
niaria, edo maisua izango da
bertan ikasi duena.

Ekimena garrantzitsua da
Boliviako herri eta nazio indi-
genentzat, orain arte goi-maila-
ko ikasketak egiteko hautua
izan ez duten ikasleentzat auke-
ra paregabea delako. Elizabeth
Estrada Unibol Unibertsitateko
administrazio-finantzen zuzen-
dariak azaldu digunez, “uniber-
tsitatera joateak gastua eragiten du; herritik
hirira joan behar izaten da jendea eta hainba-
tetan baliabide ekonomikoek ez dute horreta-
rako aukera ematen”. Horri irtenbidea aurki-
tu dio Kitxuen Unibertsitateak, ikasleek
herrialdeko elkarteen diru-laguntza jasotzen
baitute. Unibertsitatea da, elkarteek emanda-
ko diru-laguntzaren bidez, ikasleen janaria,
egonaldia eta prestakuntzarekin zerikusia
duen guztia ordaintzen duena. Ondorioz,
diru gutxi izan arren, goi-mailako ikasketei
heltzeko aukera eskaintzen du proiektuak.

Ikasleak barnetegi sistema batean egoten
dira eta beraz, ikasgelez gain bertan dute
beraien bizilekua. Hori da Unibertsitate Indi-
gena Boliviako beste unibertsitateez desber-
dintzen duen ezaugarrietako bat. Elkarbizitza
euskarri garrantzitsua da, elkarlanean ariko
den komunitatea osatzea lortu nahi delako.
Ordutegian zehaztuta dagoenez, une batzue-

tan ikasgelan arituko dira, eta
beste zenbaitetan aldiz lurreko
lanetan, teorian ikasitakoa prak-
tikan jartzeko xedez. Izan ere,
unibertsitate produktiboa era-
tzea da helburu nagusia, eskole-
tan ikasitako ezaguerak gero
errealitatean erabiltzeko balia-
garriak izan daitezela. Horreta-
rako, ikasketak bi zatitan daude
banatuta: %40 eskola teorikoak
dira eta %60 praktikoak.

Iristen diren une beretik funtzio bat ema-
ten zaio ikasle bakoitzari. “Gauza bera egiten
da irakasleekin eta administrazioko langilee-
kin ere, denek egiten dugu lan elkarrekin,
ama-lurrarekin harremana izateko betebeha-
rra dugu”, dio Estradak. Esaterako, ikasleek,
irakasleek eta administrazioko langileek
ekoizten dute koka-landarea, elkarlanean.
Hortaz, komunitateko pertsona bakoitzak
bere zereginak ditu batetik, eta produkziora
eskainitako orduak sartuko ditu bestetik.
Azken finean, bai ikasleen eta bai irakasleen

500 bat ikasle dituen Unibolen, praktikari garrantzi handia ematen diote. Goian, unibertsitateak utzitako hainbat irudi.

Ikasleek, irakasleek eta
administrazioko langileek ekoizten
dute koka-landarea, elkarlanean.
Sortutako komunitatearen bidez

azpimarratzen da kitxuen
identitatea

jarduna bi norabidetan zuzentzen da: ikasi eta
irakatsi. Harremanetarako espazio pedagogi-
koak sortu dituzte unibertsitatean, ikasleen,
irakasleen eta administrazioko langileen
artean.

Identitate kulturala indartzearen alde
Unibertsitateak hainbat mugarri ditu, horie-
tako bat da unibertsitateak jakintza eta kul-
tur aniztasunari ematen dion garrantzia.
Unibolen ahalegina da ikasleen ar tean
kitxuen identitate kulturala indartzea. Uni-
bertsitateko errektore Jaime Zambranaren
hitzetan, elkarren arteko harremanaren eta
sortutako komunitatearen bidez azpimarra-
tzen da identitate hori, garrantzitsua baita
ikasleak bere kultura eta hizkuntza landu eta
indartzea. Jakintza modernoak ezagutza
kitxuekin uztatu behar direla eta harremana
izan behar dutela ere uste du errektoreak:
“Jakintza indigenari alderdi akademikoan
ere lekua egin nahi diogu proiektu honetan.
Unibertsitatea bera hori da, jakintzen arteko
elkarrizketa”.

Irakasleak hautatzeko garaian ere, filosofia
hori mantentzen dela begi-bistakoa da. Bi ira-
kasle mota bereiz daitezke: batetik, titulazio
akademikoa dutenak, eta bestetik, kitxua kul-
turan jakintsutzat hartzen dituztenak. Maila
berean egiten dute lan, zibilizazioen arteko
harremanean oinarritzen baita Unibolen
proiektu pedagogikoa.

Hala ere, Estradak eta Zambranak kontatu
digutenez, oraindik ez dituzte lortu hizkuntza
alorrean finkaturiko helburuak eta lanean

dihardute alderdi hori sustatzeko. Irakasgai
batzuk kitxua hizkuntzan diren arren, gehie-
nak gazteleraz irakasten dira gaur egun. Arra-
zoia da zenbait irakaslek ez dakiela kitxueraz
hitz egiten. “Horretan ere ari gara lanean, ira-
kasleek hizkuntza ikas dezatela eta beraien
lana gure hizkuntzan egin dezatela baita
asmoa”, dio Jaime Zambranak. Kitxuera
Bolivian zabalduta dagoela adierazi dute uni-
bertsitateko arduradunek, baina normalizazio
bidean oraindik badela oztoporik.

Oinarri sendoa
2008tik hona egin dituzten aurrerapenek bi
ildo nagusi jarraitu dituzte. Batetik, azpiegitu-
ra eratzeaz arduratu dira, unibertsitate fisi-
koa. Horrez gain, proiektu akademikoa finka-
tzea funtsezkoa izan da. Irakasle eta
administrazio taldeak sortzen joan dira pixka-
naka eta gaur egun, sendotu egin da gestio
moldea. “Egonkortze prozesu honetan, ezin-
bestekoa izan da erakundeen eta indigena
elkarteen parte-hartzea, beraien unibertsita-
tea dela badakite, beraiek direla protagonis-
tak”, nabarmendu du errektoreak.

Etorkizunera begira, ez dira gutxi jarri
dituzten erronkak, baina ebaluazio prozesua
dute bidea zehazten joateko eta geroa ahalik
eta ondoen prestatzeko. Herrialdeko buruza-
giek adierazi dietenez, herritarrek aintzat har-
tzen dute beraien lana eta beha-
rrezkotzat jotzen dute Unibol.
Ikasteko, prestatzeko eta etorki-
zun oparoa izateko denek aukera
berdinak izan ditzaten. n

Unibertsitatea bera da,
elkarteek emandako diru-

laguntzaren bidez, ikasleen
janaria, egonaldia eta

prestakuntzarekin zerikusia
duen guztia ordaintzen duena

Ikasleak barnetegi sistema
batean egoten dira, ikasgelez

gain bertan dute beraien
bizilekua. Hori da Boliviako beste
unibertsitateez desberdintzen

duen ezaugarrietako bat


